
FISKAL SIYOSAT TAHLILI: AHOLI BANDLIGI; 
AHOLI DAROMADLARI; SOLIQQA TORTISH

Isroilov Boxodir Ibragimovich
Toshkent davlat iqtisodiyot universitpeti professori. 

iqtisod fanlari doktori

Navruzova Farog‘at Abdihamid qizi
Toshkent davlat iqtisodiyot universitpeti 

mustaqil izlanuvchisi

Annotatsiya: Fiskal siyosat nafaqat davlat budjetini to‘ldiruvchi, balki iqtisodiy munosabatlarni tartibga soluvchi instrument 
ham hisoblanadi. Bozor iqtisodiyoti sharoitida davlatning aholi bandligini ta’minlash borasidagi vazifalari ahamiyat kasb 
etmoqda. Shu sababli, mazkur masala ko‘plab ilmiy tadqiqotlarning obyekti sifatida o‘rganilmoqda. Mualliflar ushbu 
maqolada aholi bandligi, daromadlarning shakllanishi va soliqqa tortish tizimining o‘zaro bog‘liqligi hamda mavjud 
muammolarni tahlil qilgan. Tadqiqotlar natijasida fiskal siyosatning aholi bandligi, daromadlarning shakllanishi va soliqqa 
tortish tizimi bilan uzviy aloqasi asoslab berilgan. Mazkur masalaga doir mualliflik qarashlari bayon etilgan.

Kalit soʻzlar: fiskal siyosat; soliqlar; aholi bandligi; aholi daromadlari; soliqqa tortish; davlat budjeti.
Abstract: Fiscal policy is not only an instrument that complements the state budget, but also regulates economic relations. 
In a market economy, the importance of the tasks of the state in ensuring the employment of the population increases. 
Therefore, this issue is being studied as an object of many scientific studies. By the authors, the article explores the issues 
of population employment, the formation of income and the interdependence of the taxation system, as well as existing 
problems. As a result of the studies, the relationship of fiscal policy with the system of employment of the population, the 
formation of income and taxation is based. The author's views on this issue are described.

Key words: fiscal policy; taxes; population employment; population income; taxation; state budget.
Аннотация: Фискальная политика является не только дополнением к государственному бюджету, но и 
инструментом регулирования экономических отношений. В условиях рыночной экономики возрастает важность 
задач государства по обеспечению занятости населения. Поэтому данный вопрос изучается как объект многих 
научных исследований.  В статье авторами исследуются вопросы занятости населения, формирования доходов 
и взаимозависимости системы налогообложения, а также существующие проблемы. В результате проведенных 
исследований обоснована взаимосвязь фискальной политики с системой занятости населения, формированием 
доходов и налогообложением. Изложены взгляды автора на этот вопрос. 

Ключевые слова: Ключевые слова: фискальная политика; налоги; занятость населения; доходы населения; 
налогообложение; государственный бюджет.

K I R I S H
Mustaqillik yillarida O‘zbekistonda aholi sonining yuqori sur’atlarda o‘sishi mehnat bozoriga katta bosim 

o‘tkazib, aholining ish bilan bandlik masalasidagi mavjud keskinlik yanada kuchayishiga sabab bo‘lmoqda. 
Shu bois, dunyo mamlakatlari qatori, O‘zbekistonda ham aholi bandligini ta’minlash dolzarb masalalardan biri 
sifatida e’tirof etiladi.

Jahon iqtisodiyoti yangi bosqichga ko‘tarilib, raqamli iqtisodiyot ko‘lami kengayib borayotgan hozirgi vaqtda 
qulay soliq muhitini yaratish, soliq yukini optimallashtirish, soliqqa tortishni soddalashtirish, soliq ma’muriyatchiligi 
shaffofligini oshirish, innovatsion faoliyatni rag‘batlantirish, samarali soliq-budjet siyosatini shakllantirish orqali 
iqtisodiy o‘sishni ta’minlash, jismoniy shaxslarning soliqqa tortiladigan daromadlarini elektron hisobda yuritish 
hamda tadbirkorlik faoliyati bilan shug‘ullanuvchi jismoniy shaxslar faoliyatini rivojlantirishda samarali soliq 
rejimlaridan foydalanish va soliq solish metodologiyasini takomillashtirish kabi yo‘nalishlarda ilmiy tadqiqotlar 
olib borilmoqda.

O‘zbekistonda ham so‘nggi yillarda soliq siyosatini takomillashtirish orqali “yashirin iqtisodiyot” ulushini 
kamaytirish, “fuqarolarimiz soliqdan qochish emas, uni vaqtida to‘lashdan manfaatdor bo‘lishi” [1] uchun ish haqi 

va daromadlarning elektron hisobini yuritishga o‘tish hamda jismoniy shaxslar uchun soliq solish mexanizmini 
takomillashtirish bo‘yicha keng qamrovli islohotlar amalga oshirilmoqda.

Tadqiqotning maqsadi – davlat qarzini tartibga solish bo‘yicha xalqaro tajribani tahlil qilish va uning iqtisodiy 
o‘sishga salbiy ta’sirini kamaytirish yuzasidan qarashlarni bayon etishdan iborat.

T A D Q I Q O T  M E T O D O L O G I YA S I
Tadqiqot maqsadiga erishish uchun empirik tahlil, ekonometrik modellashtirish va sifatli baholashni o‘z 

ichiga olgan kompleks yondashuvlardan foydalaniladi. Davlat qarzining tuzilmasi va dinamikasini tahlil qilishda 
xalqaro institutlar tomonidan taqdim etilgan ma’lumotlar, shuningdek, O‘zbekiston Respublikasi Iqtisodiyot va 
Moliya vazirligi hamda Statistika agentligi ma’lumotlari asos bo‘lib xizmat qilgan.

M A V Z U G A  O I D  A D A B I Y O T L A R  S H A R H I
Bandlik masalasi, aholining ish bilan bandligini ta’minlashda mavjud muammolar yechimlari bo‘yicha 

olimlar tomonidan ko‘plab tadqiqotlar amalga oshirilgan. B.D. Breev [2] o‘z tadqiqotlarida norasmiy bandlik 
va uning davlat moliyasiga ta’sirini o‘rgangan. V.N. Salin va V.V. Narbut [3] bandlik va ishsizlikni tahlil qilish 
asosida norasmiy bandlikning iqtisodiy va moliyaviy ko‘rsatkichlar bilan bog‘liqligini o‘rganib, uning evaziga 
yo‘qotiladigan budjet daromadlari darajasini aniqlagan.

Biroq ushbu o‘rinda ta’kidlash zarurki, norasmiy bandlik natijasida budjet yo‘qotadigan daromad miqdori 
hududning rivojlanish darajasi, aholining o‘rtacha daromadlari va iqtisodiy salohiyatiga bog‘liq bo‘ladi. Shu 
sababli, faqat bir hududdagi tadqiqot natijasiga asoslanib, mamlakat miqyosida umumiy xulosa chiqarish 
noto‘g‘ri bo‘ladi.

Ye.A. Dolgix [4] o‘z tadqiqotlari natijasida ishsizlik va yoshlar jinoyatchiligi o‘rtasida to‘g‘ridan-to‘g‘ri bog‘liqlik 
mavjudligini aniqlagan. Xitoylik olimlar P. Ge, W. Sun va Z. Zhao [5] jamiyatdagi demografik o‘zgarishlarning 
aholining ish bilan ta’minlanishiga ta’sirini hamda o‘zaro hamkorlikdagi harakatlar oqibatlarini tahlil qilgan. 
Tadqiqotlarida malaka talab qiladigan va talab qilmaydigan ish turlaridagi bandlikdagi o‘zgarishlarga baho 
berilgan.

Ushbu olimlarning tadqiqotlari asosan aholi bandligi masalasini yoritishga qaratilgan. Biroq, aholi bandligini 
oshirishning fiskal xususiyatlari, mehnatni rag‘batlantirishdagi moliyaviy mexanizmlar roli va ularning o‘zaro 
bog‘liqligi masalalari chuqur tadqiq etilmagan.

Djasper Grashuis (J. Grashuis) [6] COVID-19 pandemiyasi davrida o‘z-o‘zini ish bilan ta’minlashning 
davomiyligi, raqobatbardoshligi va daromadliligi holatini aholi jinsi, irqi, ma’lumot darajasi kabi ko‘rsatkichlar 
kesimida tahlil qilgan. Olim o‘z tadqiqotlari natijasida o‘z-o‘zini band qilishning davomiyligi, raqobatbardoshligi 
va daromadliligi o‘zaro bog‘liq ekanligini asoslab bergan.

O‘zbekiston mehnat va xizmat ko‘rsatish bozorida o‘z-o‘zini ish bilan ta’minlashning aholi bandligi hamda 
budjet daromadlarini shakllantirishdagi o‘zaro bog‘liqligi asosida Djasper Grashuis tadqiqotlari natijasida 
bildirilgan xulosalar dolzarb ekani aniqlangan.

Mamlakatimizda aholi bandligini oshirish vazifasi muhim ahamiyat kasb etgani bois, bu yo‘nalishda mahalliy 
olimlar tomonidan ham bir qator tadqiqotlar amalga oshirilgan. Masalan, D.A. Nasimov [7] raqamli iqtisodiyot 
sharoitida bandlikning uslubiy asoslarini takomillashtirish, M.K. Abdullaev va D.B. Begalovalar [8] demografik 
o‘sish sharoitida bandlikni ta’minlash masalalarini, S.A. Bozorova [9] xizmat ko‘rsatish va servis sohalarining 
aholi bandligini oshirishdagi rolini, A. Tashpulatov, Sh.R. Xolmuminov, B.X. Umurzakov va T.A. Maxmudovlar 
[10] qishloq aholisi bandligi va norasmiy bandlikni kamaytirishning ijtimoiy-iqtisodiy ahamiyatini, T. Mamatqulov 
[11] esa mamlakatimizda ishsizlik darajasi, uning o‘zgarish tendensiyalari hamda bandlik sohalari bo‘yicha 
tahlillarni amalga oshirgan.

T A H L I L  V A  N A T I J A L A R
Mazkur tadqiqotlar natijasida mamlakatimizda mavjud bandlik muammolari aniqlangan va ularni bartaraf 

etish, xususan aholi bandligini oshirish hamda ishsizlik darajasini kamaytirishga doir takliflar ilgari surilgan. Biroq 
yuqorida qayd etilganidek, ushbu tadqiqotlarda aholi bandligi, o‘z-o‘zini band qilish va budjet daromadlarining 
shakllanishi o‘rtasidagi o‘zaro bog‘liqlik masalalari kompleks tarzda o‘rganilmagan.

Ma’lumki, O‘zbekiston kabi aholining o‘sish sur’ati yuqori bo‘lgan hamda rivojlanayotgan davlatlarda 
aholining ish bilan ta’minlanishi dolzarb masala bo‘lib qolmoqda. Mamlakatda ish o‘rinlarining yetishmasligi, 
oylik maoshlarning pastligi, mehnat resurslarining kasbiy malakasi va bilim saviyasining yetarli emasligi, 
norasmiy bandlik darajasining o‘sishi, konvert usulida ish haqi to‘lanishi va ularning soliqqa tortilmasligi kabi 
muammolar mavjud.

Ushbu muammolar bugun nafaqat O‘zbekiston iqtisodiyotida, balki barcha rivojlangan va rivojlanayotgan 
davlatlar uchun xos ijtimoiy, iqtisodiy va huquqiy muammolardir. Masala ushbu davlatlardagi muammolar 
darajasiga qarab baholanadi. Ilmiy tadqiqotlar natijasida ishlab chiqilgan taklif va tavsiyalar mazkur 
muammolarning iqtisodiy rivojlanish va ijtimoiy holatga salbiy ta’sirini bartaraf etadigan darajagacha kamayishini 
ta’minlashi maqsadga muvofiqdir.

Ma’lumki, iqtisodiy jihatdan rivojlangan mamlakatlarda bandlik siyosatining Yevropa, Skandinaviya va 
Amerika modellaridan foydalaniladi [12].

Yevropa modeli – mehnat unumdorligi oshishi bilan birga ishchilar sonining kamayishi va ularning 
daromadlarining ko‘payishini nazarda tutadi. Ushbu model xodimlar mehnat samaradorligini oshirishga 
rag‘batlantirishga yo‘naltirilgan.

Skandinaviya modeli – davlat sektorida o‘rtacha ish haqi darajasida ish o‘rinlari yaratish orqali deyarli 
barcha muhtojlarni ish bilan ta’minlashga asoslangan. Mazkur model sobiq Ittifoq davridagi bandlik siyosati 
modeliga ma’lum darajada o‘xshaydi. Ushbu yondashuv ishsizlikni kamaytirishi mumkin, biroq xodimlarning 
samarali mehnatiga rag‘bat bermaydi.

Amerika modeli – iqtisodiy faol aholining katta qismi uchun yuqori mahsuldorlikni talab qilmaydigan ish 
o‘rinlarini yaratishga asoslangan. Bunda ishsizlik kamayadi, ammo kam daromadli aholi soni ortadi. Ushbu 
model mazmun jihatidan Skandinaviya modeliga o‘xshashdir.

O‘zbekistonning iqtisodiy siyosatida aholining bandligini ta’minlash har doim ustuvor vazifalardan biri bo‘lib 
kelgan. Mamlakatimizda bu borada bir qator amaliy chora-tadbirlar amalga oshirilmoqda.

Ichki omillar nuqtayi nazaridan, aholining bandligini ta’minlashning asosiy yo‘nalishlari yakka tartibdagi 
tadbirkorlik, kichik biznes, oilaviy tadbirkorlik va o‘z-o‘zini band qilishni har tomonlama qo‘llab-quvvatlash hamda 
ular uchun qulay shart-sharoitlar yaratishdan iborat. Tashqi omillar sifatida esa MDH mamlakatlari, Yevropa, 
Kanada, Yaponiya va Koreya kabi rivojlangan mehnat bozorlariga malakali kadrlar yetkazishga alohida e’tibor 
qaratilmoqda.

Ta’kidlash joizki, O‘zbekistonning tashqi mehnat bozoriga ishchi kuchini yetkazib berish bo‘yicha amalga 
oshirayotgan chora-tadbirlari bandlikni ta’minlash, aholi daromadini oshirish bilan birga quyidagi ijtimoiy 
ahamiyatga ham ega:

Mamlakatga kirib keladigan valyuta hajmi oshadi;
Xorijda ishlayotgan fuqarolarning amaliy tajribasi ortadi, bu esa ularning daromadlariga ijobiy ta’sir 

ko‘rsatadi;
Xorijdan keladigan daromadlar hisobiga oilaviy farovonlik oshadi;
Oila a’zolarining inson kapitaliga investitsiya kiritish imkoniyatlari kengayadi;
Shaxslar biznesga investitsiya kiritib, qo‘shimcha daromad olish imkoniyatiga ega bo‘ladi;
Qo‘shimcha ish o‘rinlari yaratish imkoniyati tug‘iladi;
Aholi o‘z malakasini oshirishga ko‘proq qiziqish bildiradi;
Mamlakatdagi ijtimoiy muhitda ijobiy o‘zgarishlar yuzaga keladi.
Mamlakatimizda aholi bandligini ta’minlash, daromad manbalarini shakllantirish va iqtisodiy faollikni oshirish 

orqali budjetga qo‘shimcha mablag‘lar jalb etish maqsadida bir qator chora-tadbirlar amalga oshirilmoqda. 
Ularning natijasida o‘zini o‘zi band qilgan shaxslarni ro‘yxatga olish va ularning mehnat stajini hisoblash tartibi 
soddalashtirildi. Mazkur turdagi mehnat faoliyatidan olinadigan daromadlar jismoniy shaxslar jami daromadlari 
tarkibiga kiritilmasligi hamda soliqqa tortilmasligi belgilab qo‘yilgan.

Tadqiqotlar davomida olib borilgan tahlillar natijasida mamlakatimizda aholining o‘z-o‘zini band qilishga 
qiziqishi ortib borayotgani va bu faoliyat orqali daromad olish darajasida sezilarli o‘sish kuzatilayotgani aniqlandi. 
Amalga oshirilgan islohotlar natijasida 2024-yil yakunlariga ko‘ra, O‘zbekistonda daromad solig‘i to‘laydigan 
xodimlar soni 6,3 million kishiga yetdi. Aholining mustaqil faoliyat bilan shug‘ullanish imkoniyatlarini kengaytirish 
maqsadida o‘zini o‘zi band qiladigan shaxslar uchun faoliyat turlari 67 tadan 104 taga yetkazildi. Natijada 2025-
yil 1-may holatiga ko‘ra, o‘zini o‘zi band qilgan fuqarolar soni qariyb 5 million 184 ming nafarni tashkil etdi.

Shuningdek, aholining bandligini ta’minlashga doir islohotlar norasmiy bandlik darajasining kamayishiga 
ham xizmat qilmoqda. O‘zini o‘zi band qilish faoliyat turlarining kengaytirilishi natijasida 2025-yil 1-may holatiga 
ularning rasmiy ro‘yxatdan o‘tganlar soni 5 million 184 ming nafarga yetgan bo‘lib, shundan 775 ming nafardan 
ortig‘i faoliyatini legallashtirgan taksistlardir.

Aholi bandligi bilan bir qatorda, ularning daromadlari o‘z moddiy va ma’naviy ehtiyojlarini qondirish 
darajasida bo‘lishi ham muhim ahamiyatga ega. Shu sababli, tadqiqotimizda aholi daromadlari tarkibi, ularning 
manbalari va soliqqa tortilish masalalari ham o‘rganildi.

Iqtisodiy adabiyotlarda aholi daromadlari tarkibini o‘rganishda turli nazariy yondashuvlar mavjud. Jumladan, 
klassik nazariyalarda aholi daromadlari 4 guruhga ajratiladi (1-rasm).

1-rasm. Aholi daromadlari tarkibi tasnifi1

Soliqqa tortish nuqtayi nazaridan daromadlarni tasniflash bo‘yicha ham turli yondashuvlar mavjud. Klassik 
iqtisodchilardan D. Rikardo soliqlar haqida “...soliqlar unumsiz tuproq, yomon ob-havo, faollik yoki uddaburonlik 
yetishmasligi, ish o‘rinlarining noto‘g‘ri taqsimoti kabi omillar bilan bir xil ta’sir kuchiga ega...” deya fikr bildiradi. 
D. Rikardo va A. Smit nazariyalarida davlat xizmatlari “unumsiz mehnat” deb baholanadi va ular “unumli 
mehnat”ga to‘sqinlik qiluvchi asosiy omillardan biri sifatida ko‘riladi.

J. Keyns, D. Lokk, V. Retti kabi olimlar jismoniy shaxslarga progressiv soliq solish eng yuqori darajada 
ijtimoiy adolatga erishish va daromadlar o‘rtasidagi tafovutni kamaytirishga xizmat qiladi, degan nazariy 
qarashlarni ilgari surgan. Ammo R. Masgreyv, I. Gorskiy, V. Ranskov kabi olimlar progressiv soliq shkalasini joriy 
etish muammoning yagona yechimi emas, deb hisoblaydi. Ularning fikricha, “ijtimoiy-iqtisodiy muammolarni 
hal etishda daromadga solinadigan soliqning qayta taqsimlovchi salohiyatidan foydalangan holda, adolat 
tamoyillarini qaror toptirish uchun soliqning progressiv stavkasini soliq chegirmalari bilan birgalikda qo‘llash 
eng maqbul yo‘l hisoblanadi”.

Jismoniy shaxslardan olinadigan daromad solig‘iga beriladigan imtiyozlarning aholi daromadlarini 
oshirishdagi roli ham o‘rganilgan. Harley L. Lutzning ta’kidlashicha, davlat budjeti daromadlarining asosiy 
qismini jismoniy shaxslardan olinadigan daromad solig‘i tashkil etishi lozim. Muallifning fikriga ko‘ra, aholi 
daromadlarini oshirish maqsadida soliq imtiyozlari deklaratsiya asosida taqdim etilishi va shuningdek, aholi 
tomonidan amalga oshirilgan ijtimoiy xarajatlarga nisbatan ham soliq imtiyozlari berilishi zarur.

Tomas Piketti (Thomas Piketty) va Nensi Syan (Nancy Qian) [13] 1986–2008-yillarda Xitoyda, 
1986–2015-yillarda esa Hindistonda jismoniy shaxslardan olinadigan daromad solig‘i (JShDS) bo‘yicha soliqqa 
tortilmaydigan eng kam miqdor, aholi o‘rtacha daromadi va yuqori daromadli qatlamlar daromadlarining o‘sish 
tendensiyasini tahlil qilgan. Ularning tahlillari asosida Xitoyda indekslanmagan (progressiv) soliq shkalasi 
amaliyoti sababli JShDS to‘lovchilar soni 2008-yilda 20 foizga yetgani (1986-yilda atigi 0,1 foiz) aniqlangan. 
Olimlar Hindistonda esa 2015-yilga kelib soliqqa tortilmaydigan eng kam miqdorning o‘zgarishi natijasida 
daromad solig‘i to‘lovchilarining yalpi ichki mahsulotga nisbati va aholi sonidagi ulushi deyarli o‘zgarmaganini 
ko‘rsatgan. Xitoyda esa aholi daromadlarining o‘sishi shu tarzda davom etsa, 2015-yilda daromad solig‘i 
tushumlari YAIMga nisbatan 9 foizga ortishi prognoz qilingan.

J. Mirrlis (Mirrlees) [14] o‘zining monetar va soliqqa tortish nazariyalari, institutsional iqtisodiyotga oid ilmiy 
ishlanmalarida ochiq iqtisodiyotga ega kichik davlatlarda chet el tovarlariga tarif qo‘llash maqsadga muvofiq 
emasligini va mehnat hamda kapitalga solinadigan soliqlar natijada bevosita iste’molchilar zimmasiga tushishini 
asoslaydi. J. Mirrlis va uning tarafdorlari, jismoniy shaxslarning daromadlarini oshirishda soliqlarning chiziqli va 
proporsional shkalalaridan optimal tarzda foydalanish zarurligini ta’kidlaydi.

Fikrimizcha, Tomas Piketti, Nensi Syan va J. Mirrlisning jismoniy shaxslar daromadlari hamda mehnat 
va kapitalga solinadigan soliqlar oqibatlari to‘g‘risidagi nazariy qarashlari aholi bandligini ta’minlash va 
daromadlarning shakllanishida fiskal instrumentlar o‘rtasida bog‘liqlik mavjudligini asoslaydi.

Iqtisodiy adabiyotlarda soliqqa iqtisodiy tushuncha sifatida turlicha ta’riflar berilgan bo‘lib, jismoniy 
shaxslarga daromad solig‘ini solish – bu yangi yaratilgan qiymatning ma’lum qismini olish va qayta taqsimlash 
jarayonidir.

Tadqiqotlarimiz davomida aholi daromadlarini tasniflashga oid nazariy qarashlar ham o‘rganildi. Tahlillar 
shuni ko‘rsatadiki, bu borada olimlar o‘rtasida yagona to‘xtam mavjud emas.

1	  Ўлмасов А. Оила иқтисоди. –Т.: «Меҳнат», 1998. - 16 б.

N.Ya. Artikova o‘z tadqiqotlarida jismoniy shaxsning umumlashgan yillik daromadlarini 3 asosiy guruhga 
ajratadi va har bir guruhga kiritilishi zarur bo‘lgan daromad turlarini tavsiya etadi. Uning fikricha, tovar sotishdan 
tushgan daromadlar, tadbirkorlik faoliyatidan olingan daromadlar umumlashgan yillik daromadlar tarkibiga 
kiritilishi, shuningdek, mol-mulkdan keladigan daromadlarga fuqarolarning o‘zlariga tegishli mol-mulkni 
sotishdan yoki intellektual mulkdan foydalangan holda olgan daromadlari ham kiritilishi maqsadga muvofiqdir 
[15].

N.Ya. Artikova fikriga qisman qo‘shilish mumkin, chunki jismoniy shaxslar faqat intellektual mulkdan emas, 
balki o‘z intellektual kapitalidan ham daromad oladi. Afsuski, bu turdagi daromadlar qaysi guruhga mansubligi 
ko‘p hollarda aniqlanmagan holda qolmoqda.

Mazkur masala bo‘yicha olib borilgan tadqiqotlarda U.S. Yuldasheva “aholi daromadlari shakllanishi 
strukturasidagi ustuvor nisbatlar, mehnat natijalari taqsimoti qonuni faoliyatida hali to‘liq shakllanmagan”, degan 
xulosani bildiradi. Uning ta’kidlashicha, o‘tish davridagi taqsimot munosabatlaridagi o‘zgarishlar natijasida 
aholining umumiy pul tushumlariga nisbatan mehnat ulushining qisqarishi vaqtincha bo‘lib, yil yoki yarim yil 
oralig‘ida 10 foiz atrofida o‘zgarishi mumkin [16].

Ta’kidlash joizki, U.S. Yuldasheva tomonidan ilgari surilgan xulosalar qanday manbalar, faktlar yoki 
iqtisodiy qonuniyatlarga asoslangani aniq ko‘rsatilmagan. Shu sababli, ushbu xulosa va qarashlar munozarali 
deb hisoblanadi.

X U L O S A  V A  T A K L I F L A R
Aholi turmush darajasini yaxshilash mamlakatimizda amalga oshirilayotgan iqtisodiy islohotlarning asosiy 

maqsadi hisoblanadi. O‘zbekiston Respublikasi Prezidentining Oliy Majlisga qilgan murojaatnomasida ham 
xalqimizning hayot darajasini yuksaltirish uchun mehnatga munosib haq to‘lash tizimini shakllantirish va aholi 
real daromadlarini oshirish zarurligi ta’kidlangan [17].

Fiskal siyosatning aholi bandligi, ularning daromadlarining shakllanishi va budjet daromadlari o‘sishi 
o‘rtasidagi o‘zaro bog‘liqlik bo‘yicha olib borilgan tadqiqotlarimiz ushbu ko‘rsatkichlarning har biri o‘zgarishi 
qolgan ko‘rsatkichlarga ham ta’sir ko‘rsatishini ko‘rsatmoqda. Shu bois, davlat fiskal siyosatiga faqat budjet 
daromadlarini shakllantirish vositasi sifatida qarash iqtisodiy o‘sishning barqarorligiga salbiy ta’sir ko‘rsatadi.

Tadqiqotlarimiz natijalariga ko‘ra, mamlakatimizda jismoniy shaxslar daromadlarini yagona stavkada 
soliqqa tortish amaliyotini ularning daromadlariga proporsional tarzda tabaqalashtirish, shuningdek, ish haqi 
fondiga hisoblanadigan soliq yukini regressiv stavkalar asosida pasaytirish maqsadga muvofiq degan xulosaga 
kelindi.

Mazkur tavsiyalarni amaliyotga joriy etish aholining kam daromadli qatlamlari uchun soliq yukini 
kamaytirishga, ish haqi fondiga tushadigan soliq yukining qisqarishi hisobiga norasmiy bandlik darajasining 
pasayishiga hamda aholi rasmiy bandlik darajasining oshishiga xizmat qiladi, deb hisoblaymiz.

